
کچی مه‌هاباد

 

له‌باری، نازه‌نینی، نه‌رم و نۆڵی، دڵته‌ڕی، شادی

له‌ چاوی به‌د به‌دوور بی ئه‌ی کچی کوردی مه‌هابادی

 

له‌ جوانی دا، له‌ پاکی دا، نیه‌ هاوتات و نازانم

فریشته‌ی ئاسمانی، یانه‌ په‌روه‌رده‌ی په‌ریزادی ؟

 

سه‌ری کوڵمت گه‌شه‌ هه‌ر وه‌ک گوڵی کوێستانی کوردستان

له‌ به‌ر به‌ژنت ده‌بێ سه‌ر دانوێنێ خه‌ڵفی شمشادی

 

دڵی سه‌د عاشقت کرده‌ نیشانه‌ی تیری موژگانت

کچی کوردی له‌ تیر ئاوێتنا مه‌علوومه‌ ئوستادی

 

به‌ شمشێری دوو ئه‌برۆت جه‌رگی خه‌ڵکی له‌ت ده‌که‌ی دیاره‌

ده‌زانی چه‌ک له‌ کار بێنی، کچیش بی تۆره‌مه‌ی مادی

 

له‌ سوێیانت وه‌ها دێوانه‌ بووم چاومه‌ستی خوێن شیرن

له‌ قه‌ڕنی بیسته‌ما ڕه‌نگه‌ ڕه‌چاو که‌م کاری فه‌رهادی

 

ئه‌وێستا تۆ له‌ وێ دیلی ده‌سی بێگانه‌ی و ئه‌منیش

له‌ دووری تۆ ده‌کێشم ڕه‌نج و ده‌رد و داخی بێ مردای

 

زه‌مانه‌ (هێمنی) تۆی وێڵی ده‌شت و چۆڵ و سه‌حرا کرد

فه‌رامۆشی مه‌فه‌رموو، جار و باره‌ هه‌ر بکه‌ یادی

شێوه‌ڕه‌زان 1948 
